
Criterios para a distribución das prazas do servizo de comedor do CEIP Lamas de 
Abade, aprobados pola Xunta Directiva da AFA Colexio Lamas de Abade o 27 de 
xullo de 2026 

 

1. Obxecto e configuración do servizo de comedor 

1.1. Obxecto 

Este documento ten por obxecto establecer os criterios de distribución das prazas do 
servizo de comedor do CEIP Lamas de Abade entre o alumnado previamente admitido 
no mesmo, así como os criterios de formación e funcionamento da correspondente lista 
de agarda. 

Este documento non é o baremo aplicable para a admisión do alumnado no servizo de 
comedor, nin substitúe as súas normas xerais de admisión, que foron aprobadas pola 
Asemblea Xeral da AFA celebrada o día 7 de marzo de 2018. 

Polo tanto, estes criterios de distribución de prazas aplícanse despois de resolver o 
procedemento de admisión, para repartir ao alumnado, previamente admitido, entre as 
prazas existentes no servizo de comedor prestado nas propias instalacións do CEIP 
Lamas de Abade (en diante, comedor do CEIP) e no servizo de comedor prestado no 
CIFP Compostela (en diante, comedor de Hostalería). Estes criterios aplícanse tanto 
para asignación inicial de prazas como para a cobertura das vacantes que se poidan 
producir durante o curso. 

2.2. Configuración do servizo de comedor 

Dende o ano 2019 o servizo do comedor no CEIP de Lamas de Abade préstase en 
dúas instalacións diferenciadas: o comedor do CEIP, xestionado baixo a modalidade 
de catering, e que conta actualmente cun total de 140 prazas, e o comedor de 
Hostalería, que conta con 160 prazas. 

Con carácter xeral, a distribución do alumnado entre os dous comedores realízase do 
seguinte xeito: por razóns de loxística -para evitar a saída do alumnado fóra das 
instalacións do centro-, o alumnado de educación infantil é asignado ao comedor do 
CEIP e o alumnado de educación primaria é asignado ao comedor de Hostalería. 

Tamén é asignado ao comedor do CEIP todo o alumnado, tanto de educación infantil 
como de educación primaria, que ten alerxias e/ou intolerancias alimentarias. 

Para o caso de que as solicitudes do alumnado de educación primaria recibidas 
superen o número máximo de prazas dispoñibles no comedor de Hostalería, é posible 
asignar tamén alumnado de educación primaria ao comedor do CEIP, ata cubrir o 



máximo de 140 prazas dispoñibles neste, aplicando a tal efecto os criterios de 
distribución establecidos neste documento. 

2. Inscricións realizadas en prazo 

2.1. Criterios para a distribución de prazas entre o alumnado previamente admitido 

2.1.1. Para o caso de que o número de solicitudes do alumnado de educación primaria 
supere o número máximo de prazas existentes no comedor de Hostalería, a asignación 
de praza no comedor de Hostalería realizarase segundo a frecuencia de asistencia 
indicada no formulario de inscrición, de maior a menor: 

1º Cinco días fixos á semana. 
2º Catro días fixos á semana. 
3º Tres días fixos á semana. 
4º Semana lectiva completa en semanas alternas —unha semana si e outra 
non—, equivalente a unha media de 2,5 días semanais. 
5º Dous días fixos á semana. 
6º Un día fixo á semana. 

2.1.2. Dentro de cada grupo, a orde de prelación establecerase atendendo á data e á 
hora de entrada da solicitude, polo que terán preferencia aquelas solicitudes recibidas 
en primeiro lugar. 

2.1.3. No caso de modificación ou subsanación posterior dunha solicitude previamente 
presentada: atenderase á data e á hora de presentación da solicitude corrixida. A tal 
efecto, non terán a consideración de modificación ou subsanación da solicitude, os 
cambios que se refiran exclusivamente á actualización dos datos de contacto (dirección 
de correo electrónico, teléfono móbil ou semellantes). 

2.2. Tramitación de solicitudes e asignación de prazas 

2.2.1. Para cada alumno ou alumna, ou unidade familiar, comprobarase se hai praza 
dispoñible no comedor de Hostalería para todos os días de asistencia indicados na 
solicitude: 

1º Se hai dispoñibilidade para todos os días solicitados: asignaráselle o comedor 
de Hostalería. 
2º Se non hai dispoñibilidade nalgún dos días: asignaráselle o comedor do CEIP 
e permanecerá na lista de agarda para o comedor de Hostalería. 

2.2.2. A continuación, revisarase o seguinte alumno ou alumna, ou unidade familiar, 
atendendo á orde de prelación establecida segundo os criterios do apartado 2.1., que 
poderá obter praza no comedor de Hostalería se para os días solicitados hai praza 
dispoñible. 



2.2.3. Nos casos de solicitar semanas alternas, a dispoñibilidade comprobarase sobre 
as semanas e datas concretas de asistencia, non sobre a media de 2,5 días. Dous 
alumnos ou alumnas con quendas alternas opostas poderán ocupar a mesma praza 
sempre que as súas semanas de asistencia non coincidan e non se supere o límite 
máximo de prazas por día. 

2.2.4. A non asignación de praza ten carácter temporal, de xeito que en ningún caso se 
verá modificada a posición na lista de agarda nin se perderá prioridade para a 
cobertura dunha futura vacante compatible. 

3. Tratamento dos irmáns e irmás 

3.1. Para o caso de que dous ou máis irmáns e/ou irmás soliciten o servizo de 
comedor, trataranse como unha única unidade familiar, co obxectivo de que acudan ao 
mesmo comedor, de acordo cos seguintes criterios: 

1º A unidade familiar valorarase tendo en conta a posición do irmán ou irmá 
mellor situado. 
2º Este criterio aplicarase tamén no caso excepcional de que os irmáns teñan 
solicitado distinto número de días. 
3º A continuación, comprobarase conxuntamente se hai praza dispoñible para 
todos no comedor de Hostalería durante a totalidade dos días de asistencia de 
cada un, do seguinte xeito: 
a) Se hai praza dispoñible para todos/as os/as irmáns/ás: asignaráselles o 
comedor de Hostalería de maneira conxunta. 
b) Se non hai praza dispoñible para todos/as os/as irmáns/ás, coa finalidade de 
non separar a unidade familiar: asignaráselles o comedor do CEIP de maneira 
conxunta e a unidade familiar permanecerá agrupada na lista de agarda para o 
comedor de Hostalería. 

3.2. A agrupación dos/das irmáns e/ou irmás no comedor de Hostalería non permitirá 
superar, en ningún caso, o límite máximo de prazas por día. 

4. Inscricións realizadas fóra de prazo 

4.1. As inscricións realizadas fóra de prazo tramitaranse do seguinte xeito: 

1º Colocaranse detrás de todas as inscricións realizadas en prazo. 
2º Ordenaranse entre elas atendendo, exclusivamente, á data e á hora de 
presentación. 
3º Asignarase o comedor de Hostalería se existe praza dispoñible neste 
comedor para os días solicitados. No caso contrario, poderá asignarse o 
comedor do CEIP, ata o esgotamento das prazas dispoñibles. 

 



4.2. A prioridade dunha solicitude realizada en prazo mantense exclusivamente 
respecto das vacantes compatibles cos días de asistencia solicitados. 

5. Solicitude de días ocasionais durante o curso 

5.1. Durante o curso será posible efectuar a solicitude do servizo de comedor para un 
ou varios días de xeito ocasional. Estas solicitudes tramitaranse de forma independente 
e non formarán parte da ordenación das solicitudes realizadas antes do comezo do 
curso, de acordo co previsto no apartado 2. 

5.2. As solicitudes do servizo de comedor para un o varios días de xeito ocasional 
tramitaranse atendendo á data e á hora de entrada da solicitude. 

5.3. Asignarase o comedor de Hostalería se existe praza dispoñible neste comedor 
para os días solicitados. No caso contrario, poderá asignarse o comedor do CEIP, ata o 
esgotamento das prazas dispoñibles. 

5.4. A asignación dun día ocasional non modificará a posición na lista de agarda nin a 
asignación habitual do resto do alumnado. 

6. Formación e funcionamento da lista de agarda para o comedor de Hostalería 

6.1. Formación da lista de agarda 

A lista de agarda estará formada polo alumnado previamente admitido no servizo de 
comedor que, tras aplicar os criterios anteriores, non obtivese praza no comedor de 
Hostalería. 

6.2. Funcionamento da lista de agarda 

A cobertura de vacantes, cando quede algunha praza libre, tramitarase de acordo cos 
seguintes criterios: 

1º Percórrese a lista de agarda desde o principio. 
2º Compróbase se o primeiro alumno ou alumna, ou unidade familiar, da lista de 
agarda pode asistir todos os días solicitados coas prazas que quedaron libres. 
3º Se non pode, segue na súa posición e pásase ao seguinte alumno, alumna ou 
unidade familiar da lista. 
4º Entra o primeiro alumno ou alumna, ou unidade familiar, que poida asistir 
todos os días solicitados sen superar o límite máximo de prazas por día. 
5º Repítese o mesmo proceso mentres queden prazas que outro alumno ou 
alumna ou outras unidades familiares da lista poidan ocupar. 

